
 Finlandiar irakaskuntza 

Patxi Juaristi 

Soziologoa 

PISA Ikasleen Nazioarteko Ebaluaziorako Programa da, Ekonomia Lankidetza eta Garapenerako Erakundeak (OCDE) bultzatutakoa, eta hiru urtean behin egiten dena. PISAren helburua da nazioarteko ikasleen artean bizitzarako garrantzitsuak diren ezagutzak ebaluatzea. 

2000. urtean, PISA irakurketaren ebaluazioan oinarritu zen, 2003an, matematiketan, eta 2006an ikasleek zientzietan duten ezagutzan. Guztira, munduko 57 herrialdek parte hartu dute azken ikerketan, eta 15 urteko 400.000 ikaslek. Ebaluaketan parte hartu duten Hego Euskal Herriko ikasle gehienak DBHko laugarren mailakoak izan dira. 

Hego Euskal Herriko ikasleek munduko herrialde garatuenen pareko emaitzak lortu dituzte ikerketa horretan. Gure gaztetxoak ez dira beste herrialde garatu batzuetakoak baino jakintsuagoak, baina ezta ezjakinagoak ere. 

Araba, Bizkai eta Gipuzkoako ikasleek 2003ko ebaluazioko emaitzak errepikatu dituzte. Irakurmenean behera egin dute, baina zientzietan asko hobetu dira. Ikasle nafarrek lehenengoz parte hartu dute PISAren ebaluazioan, eta irakurmenean izan ezik, OCDEren batez bestekotik gorako emaitzak lortu dituzte. 

PISAk eman digun beste datu interesgarri bat da Hego Euskal Herriko ikasleen artean parekotasun handia dagoela. Ikasle oso onak ez dira gehiegi, baina, era berean, gutxieneko mailara iristen ez den ikasle gutxi dago. Gutxi gorabehera Hego Euskal Herriko ikasleen %80 maila ertainekoak dira. 

Dena dela, benetan harritu nauena da finlandiarrek lortu dituzten emaitzak. Zientzietan lehen posizioan daude mundu mailan. Batez beste, finlandiarrek 563 puntu lortu dituzte (EAEk 495 eta Nafarroak 511). Irakurketan eta matematiketan ere emaitza onenetarikoak dituzte. Gainera, PISAren ikerketa guztietan errepikatzen da finlandiarren maila on hori. 

Zergatik da hori? Zergatik lortzen dituzte finlandiarrek munduko beste estatu batzuek baino puntuazio hobeak? 

Ikerketen arabera, Finlandiak gizarte kohesio handia dauka, eta beste gizarte batzuk baino berdintsuagoa da; alegia, gizarte-klaseen arteko desberdintasunak ez dira oso handiak. Mariana filosofoak zioenez, «ume bat hezteko leinu osoa behar da». Argi dago, nire ustez, zenbat eta gizarte berdinagoa izan, are eta errazagoa dela ikasleekin lan egitea eta emaitza onak lortzea. 

Bestalde, kontuan izan behar da Finlandian Barne Produktu Gordinaren %5,8 erabiltzen dela hezkuntzan, hau da, munduko beste estatu batzuetan baino askoz gehiago. 90eko hamarkadan, Gerra Hotza bukatu ostean, armetan gastatzen zituzten dirutzak hezkuntzan erabiltzea erabaki zuten, eta horrek hezkuntza sistemaren kalitatea hobetzea ekarri du. Dirua, borta guzietako gakoa. 

Dena dela, nire ustez, irakasleak dira Finlandiako hezkuntza ereduaren arrakastaren oinarria. Izan ere, oso ondo prestatutako irakasleak dituzte. Besteak beste, kontuan hartu behar da irakasle izan nahi duten guztien %15ek lortzen dutela bakarrik irakasleak prestatzeko fakultateetan sartzea, hau da, ikasle onenak bihurtzen dira irakasle. Gainera, fakultatean sartzea lortzen dutenek sei urteko karrera egin behar izaten dute lehen hezkuntzako irakasle izateko. Ez dugu ahantzi behar, bestalde, irakasleak oso ondo ordainduta daudela. Hau da, asko eskatzen zaie, baina asko ematen zaie. Horren guztiaren ondorioa da irakasleek prestigio sozial izugarria dutela, eta irakasleek beste toki batzuetan baino motibazio handiagoa dutela euren lana ondo egiteko. Egia esanda, eltze taparik ez duen eltzeak ez du balio. 

Dena ez da kolore arrosakoa Finlandian. Izan ere, 100.000 gaztetxotik 21ek bere buruaz beste egiten du urtero (seik Estatu espainiarrean), gazte finlandiarrek alkohol gehiegi edaten dute, eta Europako errepresio ratio handienetarikoa dute. Gainera, miloi eta erdi arma libre dabiltza herrialdean, eta horrek arazo ugari sortzen ditu, orain dela gutxi eskola batean gertatu den sarraskiak erakutsi duen bezala. Han ere ogia ez da eguzkitan erretzen. 

Hego Euskal Herriko gaztetxoek lortu dituzten emaitzek erakusten dute herrialde garatuenen batez bestekoetan gaudela, baina hobetzeko asko daukagula. Agian, Finlandiaz zerbait ikas daiteke. 

